
MEKANIZMIN E BASHKËRENDIMIT NDËRINSTITUCIONAL TË PUNËS PËR REFERIMIN PËR PUNËSIM TË INDIVIDËVE DHE ANËTARËVE NË MOSHË AKTIVE PUNE TË FAMILJEVE PËRFITUESE TË NDIHMËS EKONOMIKE”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 

Ky projekakt ka për qëllim të mundësojë punësimin dhe përfshirjen e personave në moshë aktive pune, përfitues të ndihmës ekonomike, në programet aktive të punësimit dhe aftësimit profesional.
Objektivat që synohen të arrihen kanë të bëjnë me sigurimin e riintegrimit social të anëtarëve në moshë aktive pune të familjeve përfituese të ndihmës ekonomike, nëpërmjet zbatimit të programit të daljes nga skema e ndihmës ekonomike.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 

Ky projektakt është në përputhje me programin politik të Këshillit të Ministrave, Kapitulli 3 “Shërbimet Publike”, seksioni 3.3 “Shëndetësia dhe Kujdesi Social” dhe hartohet në përputhje me programin analitik të akteve të Ministrisë së Shëndetësisë dhe Mbrojtjes Sociale.

III.
ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Ky projektakt vjen si një domosdoshmëri për realizimin e përcaktimeve të legjislacionit në fuqi për asistencën sociale, lidhur me programin e daljes nga skema e ndihmës ekonomike të personave në moshë aktive pune që janë përfitues të ndihmës ekonomike, për shkak se ky është një përfitim i kufizuar në kohë (5 vite) dhe që për daljen nga skema e ndihmës ekonomike duhet të merren paraprakisht masa për integrim në tregun e punës. 
Përparësitë e projektaktit: 

- krijon një mekanizëm bashkërendimi ndërinstitucional pune në nivel qendror, me ekipe pune në nivel rajonal e vendor për referimin dhe punësimin e individëve dhe anëtarëve në moshë aktive pune të familjeve përfituese të ndihmës ekonomike;

- siguron riintegrimin social të tyre, nëpërmjet koordinimit dhe zbatimit të një programi dalje nga skema e ndihmës ekonomike;
- synon integrimin e përfituesve të ndihmës ekonomike në tregun e punës, nëpërmjet përfshirjes së tyre në punët publike në sektorët e infrastrukturës, energjisë, bujqësise, turizmit, zhvillimit rural, dhe investimeve të parashikuara nga bashkitë; 
- nxit qytetarët të përfshihen në programe aftësimi profesional për të marrë një profesion, përfshirjen në programe këshillimi për punësim, si edhe punësimin e tyre përmes ofertave të punës që disponojnë zyrat e punës. 

Disa nga problematikat e pritshme kanë të bëjnë me: 
(i) ngritjen e rrjeteve në nivel rajonal e vendor; 
(ii)  nevojën për ngritjen e kapaciteteve të tyre;

(iii) koordinimin ndërinstitucional në nivel lokal e rajonal. 
Nga ana tjetër pritet që ky projektakt të ketë efekte pozitive duke nxjerrë nga varfëria familjet që trajtohen me ndihmë ekonomike përmes integrimit në  tregun e punës të personave që janë në moshë aktive pune të familjeve në nevojë të cilat trajtohen me ndihmë ekonomike.  

IV.
VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektakt hartohet në mbështetje të nenit 100 të Kushtetutës dhe të pikës 2, të nenit 19 të ligjit Nr. 57/2019 “Për asistencën sociale në Republikën e Shqipërisë”.
V. VLERËSIMI I SHKALLËS SË PËRAFRIMIT ME ACQUIS 

Projektakti nuk ka përputhshmëri me Acquis të Bashkimit Evropian.

VI.
PËRMBLEDHJE SHPJEGUESE E PËRMBAJTJES SË PROJEKTAKTIT

Projektakti i propozuar parashikon:

Në pikën 1 krijimin e mekanizmit të bashkërendimit ndërinstitucional të punës për referimin dhe punësimin e individëve dhe anëtarëve në moshë aktive pune të familjeve përfituese të ndihmës ekonomike. Projektakti shoqërohet me një program dalje nga skema e ndihmës ekonomike, sipas shtojcës që i bashkëlidhet projektaktit.

Në pikën 2 përcaktohet që mekanizmi është një strukturë bashkërenduese ad-hoc, veprimtaria e të cilit koordinohet dhe realizohet në nivel qendror, dhe përmes autoriteteve përgjegjëse për çështjet e aftësimit, punësimit dhe ato sociale në nivel rajonal dhe vendor.

Në pikat 3, 4, 5, 6 dhe 7 parashikohen institucionet që do të kryejnë koordinimin e veprimtarisë së mekanizmit të bashkërendimit ndërinstitucional, hartimin e Dokumentit Indikativ Vjetor, përmbajtjen e tij, nivelin e përfaqësimit në grupin teknik ndërinstitucional dhe drejtimin e tij.
Në pikat 8 dhe 9 parashikohet që Dokumenti Indikativ Vjetor publikohet në faqen zyrtare të ministrive përgjegjëse për çështjet sociale çështjet e punësimit, në faqet zyrtare të strukturave në varësi të tyre në nivel qendror dhe rajonal dhe shpërndarjen e tij për zbatim në institucionet e ngarkuara për zbatim. 
Në pikat 10 dhe 11 parashikohet përbërja e Mekanizmit të bashkërendimit ndërinstitucional të punës.
Në pikën 12 përcaktohet veprimtaria e mekanizmit bashkërendues në nivel qendror.
Në pikën 13 përcaktohet frekuenca e mbledhjes së mekanizmit dhe periodiciteti i raportimit.
 

Në pikën 14, 15, 16 dhe 17 parashikohet krijimi i ekipeve teknike në nivel qendror ashtu edhe në nivel rajonal e vendor dhe përbërja e tyre. 

Në pikën 18 parashikohen përgjegjësitë e autoriteteve për çështjet sociale, të aftësimit dhe punësimit në nivel rajonal e vendor.
Në pikat 19 e 20 përcaktohet periodiciteti i raportimit të ekipeve të punës si pjesë përbërëse e mekanizmit dhe periodiciteti i raportimit pranë ministrave përgjegjës për çështjet sociale dhe për punësimin.

Në pikën 21 parashikohet që
ministrat përgjegjës për çështjet sociale dhe për çështjet e punësimit raportojnë pranë Kryeministrit për zbatimin e Dokumentit Indikativ Vjetor dhe ecurinë e mekanizmit të bashkërendimit ndërinstitucional të punës për riintegrimin social të përfituesve të ndihmës ekonomike, përmes zbatimit të programit të daljes nga skema e ndihmës ekonomike

Në pikën 22 parashikohet që përgjatë raportimeve periodike, mekanizmi bashkërendues kujdeset që të ruhen të dhënat personale të individëve, sipas 
përcaktimeve të ligjit për mbrojtjen e të dhënave personale.

Në pikat 23 dhe 24 parashikohen institucionet që ngarkohen me zbatimin e këtij vendimi dhe ministri përgjegjës për çështjet sociale për miratimin e Planit të Veprimit në zbatim të programit të daljes nga skema e ndihmës ekonomike. 
VII.
INSTITUCIONET DHE ORGANET QË NGARKOHEN PËR ZBATIMIN E AKTIT

Institucionet që ngarkohen për zbatimin e këtij projektakti janë Ministria e Shëndetësisë dhe Mbrojtjes Sociale, Ministria e Financave dhe Ekonomisë, Ministria e Brendshme, Ministria e Infrastrukturës dhe Energjisë, Ministria e Bujqësisë dhe Zhvillimit Rural, Ministria e Turizmit dhe Mjedisit, Fondi Shqiptar i Zhvillimit, Agjencia e Prokurimit Publik  Shërbimi Social Shtetëror në nivel qendror e rajonal, Agjencia Kombëtare e Punësimit dhe Aftësive në nivel qendror, rajonal e vendor si edhe njësitë e vetqeverisjes vendore, për zbatimin e këtij vendimi.
VIII.
PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ky projektakt hartohet nga Ministria e Shëndetësisë dhe Mbrojtjes Sociale dhe dërgohet për konsultim në Ministrinë e Drejtësisë, Ministrinë e Financave dhe Ekonomisë, Ministrinë e Brendshme, Ministrinë e Infrastrukturës dhe Energjisë, Ministrinë e Bujqësisë dhe Zhvillimit Rural, Ministrinë e Turizmit dhe Mjedisit, Fondin Shqiptar të Zhvillimit, Agjencinë e Prokurimit Publik dhe në Këshillin Konsultativ të Qeverisjes Qendrore dhe Vetqeverisjes Vendore. 

IX.
RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektvendim nuk sjell efekte financiare shtesë në buxhetin e shtetit.
  PROPOZUESI 

